Palu di Kalbas
Palu di Kalbas ta un palu ku ta krese chikitu pero ku tin múltiple uso. E ta un palu ku durante di tempu a plama rònt den Karibe. Ántes tabata usa e fruta di kalbas seku bashí komo kònchi di awa òf djis komo un kopa pa bebe awa. Pero nos sa ku e palu aki tin tambe hopi uso medisinal. Banda di tur esaki ta traha hopi artefakto ku e fruta di e kalbas ora ku e ta seku.  
Kalbas tin hopi propósito
Palu di Kalbas ta krese te na 10 meter haltu i su tronkon ta bira mas òf ménos 30 cm hanchu. Su takinan no ta krese masha organisá i su korona ta habrí. Su blachinan ta di diferente tamaño den un tròshi, ku forma simpel i oval, e puntanan tin un forma stòmpi i tin biaha un tiki skèrpi. E flornan di e palu aki ta krese na e takinan grandi òf na e tronkon. Nan tin holó húmedo. Flor di palu di kalbas ta habri anochi. E frutanan di e palu di kalbas ta desaroyá despues ku raton di anochi polinisá esaki. E kalbas ta rondó i tin un kaska fini duru. E superfisie di e fruta ta suave i lombrante. Nan tin un kolo bèrdè i na momento ku nan seka nan ta haña un kolo maron.
Palu di kalbas ta krese tur kaminda den Karibe. Di e fibra di e palu di kalbas nan  tabata traha kabuya ántes. Di e mesun fibra tambe tabata traha makutu. Mirando ku e tronkon di e palu ta duru ta traha hèrmènt i man di hèrmènt for di dje. Trahadónan di boto ta usa palu di kalbas pa traha kinichi i rudia den konstrukshon di boto. Tambe nan tabata traha sia pa kabai kuné. E kaska di e palu tin un struktura manera spòns i ta usa esaki pa kultivá orkidia den dje. Pero tabata e fruta di Kalbas ku a hasi e palu aki realmente famoso.  

Di Kalbas grandi tabata traha tayó, skalchi, kuchara i tambe hèlm di seguridat pa yagdónan. I di e kalbasnan mas chikitu tabata traha baki pa warda entre otro hoya, kos pa saka awa i kopa pa bebe awa. Den nos mundu di farándula tambe kalbas a duna un man. Di e kalbas rondó i chikitu ora nan ta seku ta saka e simianan i ta limpia nan pa traha maraka ku nan. Di e kalbasnan oval largu nan ta traha raspa òf guiro.
Ta kushiná e simianan di kalbas i brua esakinan ku suku i traha kos dushi di nan. Mas aleu ta usa e parti paden di e fruta aki pa iritashon di kueru kousá pa mansaliña, kima di solo etc.. Ta hunta esaki tambe riba kueru pa trata tumor. Ántes i te ainda ta traha stropi di e parti paden di e fruta. E stropi aki ta traha bon kontra di ferkout. Hopi hende ta usa e fruta aki pa hunta den kabei pa hasi esaki mas stram i duna e kabei forsa. Tambe ta baña kachó ku e fruta di kalbas. 
Si kue e blachinan i usa nan djus fresku, e ta yuda kita frèt, si pa un òf otro motibu bo kolo di kueru ta kambia esaki ta yuda i si bo tin un herida e ta kura esaki. Por kushiná e blachinan i usa esaki pa laba kabei pa evitá ku bo kabeinan ta kai. Si meskla e te di e blachinan ku un te di e kaska, por bebe esaki kontra diarea. Tambe por herebé blachi di skopapel i blachi di kalbas huntu kontra di tosamentu. 

Loke a keda sobra ainda ta e kaska di palu di kalbas; fini mulá esaki por yuda kontra iritashon di vagina. Tambe ta usa esaki pa hunta riba ambei i tambe kontra diarea ku sanger aden. 
Hopi hende ta planta e palu aki den nan kura pasobra e ta duna bon sombra i naturalmente pa nan tin un medio di remedi serka kas.

